
DIKELUARKAN OLEH:
JABATAN HAL EHWAL AGAMA

TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.

Sidang hadirin yang dirahmati Allah,

Khatib berpesan kepada diri sendiri dan sidang jemaah sekalian, marilah
sama-sama kita bertagwa kepada Allah S.W.T. sebenar-benar taqwa,
dengan menjauhi segala larangan-Nya serta melaksanakan segala titah
perintah-Nya.

Mimbar hari raya pada hari ini akan membicarakan khutbah raya yang
bertajuk:

AIDILFTRI HARI BERSYUKUR

Sidang Jemaah yang dikasihi Allah,
Sudah menjadi lumrah dalam kehidupan, kita perlu kepada perasaan

gembira, perasaan senang dan suasana riang pada waktu-waktu tertentu.
Dari kerana itu, Allah S.W.T. mengurniakan kepada kita hari kebesaran
dalam Islam, iaitu Hari Raya Aidil Fitri sebagai suatu rahmat yang besar
sentiasa disambut saban tahun, bagi mensyukuri nikmat Allah yang
sempurna dalam kehidupan kita. Islam tidaklah melarang bersuka ria dan
bergembira di hari raya dengan pelbagai hidangan makanan yang lazat-
lazat, sofa baharu, pakaian baharu dan lain-lain, selagi semua perkara
tersebut berada dalam lingkungan syariat Islam. Allah SWT berfirman dalam

surah al-A’raf, ayat 32:

Maksudnya: "Katakanlah wahai Muhammad s.a.w., siapakah yang
mengharamkan kesenangan hidup dunia dan pelbagai rezeki baik-baik yang
Allah jadikan untuk para hamba-Nya. Katakanlah wahai Muhammad s.a.w.
semuanya itu untuk orang-orang yang beriman di dunia ini dan khusus bagi

mereka di hari akhirat."



Dalam sebuah hadis Nabi SAW yang diriwayatkan oleh Imam Muslim
bermaksud, "Ada dua kegembiraan bagi orang yang berpuasa; kegembiraan
ketika berbuka (seperti pada hari raya) dan kegembiraan ketika bertemu

dengan Tuhannya, Allah."

Ternyata rasa suka dan gembira bagi orang beriman adalah berkait rapat
dengan terikat hatinya dengan Allah dan rahmat-Nya. Kita sebagai orang
yang beriman, kegembiraan dan keseronokan yang dimiliki sewajarnya
menjadi kesan kepada ketaatan hanya untuk Allah S.W.T. serta sedar
bahawa semua nikmat diterima adalah dari kurnia rahmat-Nya semata-mata.
Sehubungan dengan itu, Sayyidina Ali karrama Allah wajhah pernah
menyebut: “Hari raya itu adalah untuk orang yang Allah telah terima ibadat
puasanya dan Allah mensyukuri kesungguhan ibadat dilakukannya. Setiap
hari yang kamu tidak melakukan maksiat padanya, maka itulah sebenarnya

hari raya.”

Sidang hadirin yang dirahmati Allah,

Pada hari raya Aidil Fitri yang mulia ini hendaklah kita menzahirkan rasa
syukur kepada Allah SWT kerana telah mengurniakan kekuatan kepada kita,
berjaya menunaikan pelbagai bentuk amal ibadat sepanjang bulan
Ramadan yang baharu sahaja meninggalkan kita. Jadikanlah rasa suka kita
berhari raya pada hari ini, kesan daripada sifat takwa yang telah dikurniakan
oleh Allah SWT sepanjang tempoh ibadat puasa yang lalu. Jadikanlah rasa

gembira kita sewaktu hariraya ini, kerana kita syukur kepada Allah SWT

yang menjadikan kita kembali fitrah kehambaan kita kepada Allah dan
terbebas daripada cengkaman hawa nafsu. Jadikanlah rasa sukacita kita
pada hariraya kali ini, kerana kita telah diterima taubat oleh Allah SWT, lalu
diampunkan segala dosa kita yang lampau, sebagaimana sabda Nabi kita
SAW:

Maksudnya: Siapa sahaja berpuasa pada bulan Ramadan dalam keadaan
beriman kepada Allah SWT serta mengharapkan ganjaran pahala daripada-
Nya, sudah pasti diampunkan segala dosanya yang lampau.

(Hadis Riwayat al-Bukhari)

Janganlah kita bergembira pada hari raya kerana melepaskan kehendak
hawa nafsu yang dirasakan telah terbelenggu sepanjang bulan Ramadan.
Janganlah juga kita bersuka ria disebabkan telah bebas menikmati apa
sahaja hidangan mengikut kehendak nafsu. Pada hari raya yang mulia ini,

marilah kita mengeratkan silaturrahim sesama kita.

Sidang hadirin yang dimuliakan Allah sekalian,

Mengakhiri khutbah Aidilfitri pada hari ini, sama-samalah kita berusaha
meningkatkan takwa dalam diri setelah berjaya menyelesaikan ibadat puasa

sebulan Ramadan.

Marilah sama-sama kita menunaikan tuntutan berhari raya dengan
melakukan amalan sunat seperti ziarah-menziarahi, bermaaf-maafan,
berpuasa 6 hari dalam bulan Syawal, dan bersedekah. Mudah-mudahan,
kita termasuk dalam golongan hamba-Nya yang bersyukur.

Maksudnya: Katakanlah. Serulah nama Allah atau Ar- Rahman, yang mana
sahaja kamu serukan; kerana bagi-Nyalah nama-nama yang baik Dan

janganlah kamu menyaringkan bacaan solatmu, dan janganlah kamu

perlahankannya, dan gunakanlah sahaja satu cara yang sederhana antara

itu.
(Surah al-Isra’: 110)

Sidang muslimin muslimat yang dikasihi,

Dalam kegembiraan menyambut Syawal, marilah sama-sama kita berazam
meneruskan semangat Ramadan dengan memperbanyakkan amal soleh
secara berterusan. Khatib juga suka mengingatkan, agar kita semua
merebut peluang untuk berpuasa 6 hari bulan Syawal. Sabda Rasulullah

SAW:

Yang bermaksud: Sesiapa yang berpuasa sebulan bulan Ramadan,
kemudian diikuti dengan berpuasa 6 hari di bulan Syawal, maka ganjarannya
seolah-olah dia berpuasa setahun.

(Hadis riwayat Muslim)



Muslimin muslimat yang dimuliakan.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah,
Jadikanlah negeri ini negeri yang aman, maju lagi diberkati. Bukakanlah

pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.



Ya Allah,
Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi

kekejaman rejim zionis. Peliharakanlah bumi Baitul Maqdis dan seluruh

saudara kami di sana.

